
1. KORRONTE ELEKTRIKOA

1.1. Energia elektrikoaren sorrera

Gorputza atomoek osatzen dute. Atomoek nukleo bat daukate, eta, inguruan biraka, elektroiak (partikula oso txikiak). Kanpoko indarren eraginez, atomoek elektroiak eman diezazkiekete aldameneko atomoei; horiek ere aldamenean dauzkaten beste atomo batzuei eman diezazkiekiete. Eta horrela jarraitzen du etengabe, efektu kateatua lortuz. Elektroi-jario horri deitzen zaio korronte elektrikoa. Beraz:
Korronte elektrikoa puntu batetik bestera dagoen elektroi-jarioa da. Korronte zuzenean, pilen kasuan esaterako, (–) bornetik (+) bornera doan jarioa da.
Hori guztia hobeto ulertzeko, begiratu honako webgune hau: http://www.tecno12-18.com/mud/circuito/circuito.asp?link=&lengua
1.2. energia elektrikoa sortzeko moduak

 
Modu asko dago energia elektrikoa sortzeko. Garrantzitsuenak dira:

· igurztearen bidez
· presioaren edo indarren bitartez
· argiaren bitartez
· eremu magnetikoen eraginez
· erreakzio kimikoen ondorioz
Azken modu biak dira garrantzitsuenak, eta horiexek aztertuko dira aurten.
1.3. energia elektrikoaren produkzio kimikoa. pilaK eta   bateriak

Pilak zenbait produktu kimiko konbinatuta lortzen dira. Irudiko pila arruntean, (+) poloa karbonozko elektrodoa da; (-) poloa, berriz, inguruan daukan zinkezko bilgarria da. Horien artean, amonio klorurozko pasta isolatzailea egoten da.

 
Horrelako pilekin oso zaila da 1,5 V baino tentsio handiagoa lortzea. Tentsio altuagoa lortzeko, seriean konektatu behar dira; hau da, (-) poloa eta (+) poloa elkarren ondoan konektatu behar dira. Horrelaxe lortzen dira 4,5 volt-eko petaka-pilak eta 9 volteko blokeak.

Beste material batzuekin ere egiten dira pilak. Adibidez, erlojuen pilek eta antzekoek merkurioa erabiltzen dute (metalen artean, kutsakorrenetarikoa). Pila mota guztiek metal astunak erabiltzen dituztenez eta metal astun guztiak arriskutsuak direnez, oso kutsakorrak izaten dira pilak.  Oso akats larria da pilak erabiltzea. Pila arruntak ere ez dira askoz hobeak, manganesoa eta zinka (metal astunak) erabiltzen baitituzte. Hortaz, zenbat eta gutxiago erabili pilak, hobe.

 
Oso garrantzitsua da ahalik eta gehien erabiltzea behin eta berriz kargatzeko pilak. Ohitura ekologikoa da, eta, epe ertainera eta luzera, askoz merkeagoak dira.

1.4. energia elektrikoaren produkzioa magnetismoari esker. alternadoreAK eta dinamoak

 
Gure gizartean, kontsumitzen den energia elektriko ia guztia zentral elektrikoetan ekoizten da; hala, alternadore izeneko makinetan sortzen da gaur egungo bizitzarako ezinbestekoa den elektrizitatea. Indukzio elektromagnetikoan (fenomenoa) oinarritzen da. 

1.4.1. Indukzio elektromagnetikoa

Indukzio elektromagnetikoa naturan gertatzen den fenomeno fisikoa da. Teorian, oso fenomeno sinplea da: eroale bat eremu magnetiko baten eraginpean mugituz gero, (-) eta (+) poloak lortzen dira eroalearen ertzetan.
Eroalea geldirik baldin badago eta eremu magnetikoa mugitzen baldin bada, berdin gertatzen da.

1.4.2. Dinamoak eta alternadoreak

Iman iraunkor batek eta ardatz bati lotutako bobina batek osatzen dute dinamoa. Bobina hori beste ardatz bati bildutako kobrezko haria da. Dinamoaren ardatza birarazita, energia elektrikoa lortzen da bobinaren ertzetan. Energia hori aprobetxatu ahal izateko, eraztun kolektore bat erabiltzen da. Ikusi irudia.

Alternadorea eta dinamoa ia berdinak dira. Zatitutako eraztun-kolektore bat erabili beharrean, osorik dauden bi eraztun-kolektore erabiltzen dira. Esan behar da alternadoreak direla zentral elektrikoetako sorgailuak, azoka txikietako sorgailuak eta elektrizitatea sortzeko erabiltzen diren makina ia guztiak. Salbuespen bakarra eguzki-plaka fotovoltaikoak dira.
1.5. Korronte Elektrikoaren ondorio nagusiak
 
Korronte elektrikoaren ondorio nagusiak honako hauek dira:

· Korronte elektrikoak beroa sortzen du.

· Korronte elektrikoak eremu magnetikoak (imanak) sortzen ditu inguruan.

· Korronte elektrikoak argia sortzen du zenbait gas zeharkatzean.

· Korronte elektrikoak efektu kimikoak eduki ditzake.

· Korronte elektrikoak eragin mesedegarriak edo kaltegarriak sor ditzake gizakiarengan.

1.5.1. Korronte elektrikoaren efektu termikoa
 Korronte elektrikoak beroa sortzen du beti. Horrek energia elektrikoa alperrik gastatzea ekartzen du askotan. Hala ere, batzuetan, aprobetxatu egin dezakegu efektu hori. Esaterako, korronte elektrikoaren efektu hori erabiltzen dute bitrozeramikazko sukaldeak, berogailu elektrikoak, goritasun-argiak edo bonbillak; baita beroa ematen duten beste hargailu elektriko askok ere.
Efektu termiko horri Jouleren efektua esaten zaio.

Bonbillaren kasuan, korronte elektrikoak wolframiozko harizpi bat berotzen du; harizpi hori gori-gori ipinitakoan, goritasunak argia ematen du. Bonbillak berogailu nahiko onak dira, baina  argi kaxkar samarra ematen dute; izan ere, xurgatzen duten energia elektrikoaren % 10 baino ez dute aprobetxatzen argia emateko. 
      Ahal dela ez da bonbillarik erabili behar; askoz

                                                                          eraginkorragoak dira kontsumo txikiko lanparak                 

                                                                       eta led- dun  lanparak. 
1.5.2. Korronte elektrikoaren efektu magnetikoa

Lehenengo, imanen ezaugarriak gogoratu behar dira. Dakizuenez, naturan ere badaude imanak (naturalak). Hala, Lur planeta bera iman erraldoia da. Gainera, bi iman elkartzean, bi aukera egon ohi dira: batetik, aldaratze-indarra sortzen da (polo berdinetik elkartzen dira); bestetik, erakarpen-indarra sortzen da (aurkako polotik elkartzen dira). Magnetismo naturala deitzen zaio fenomeno horri.

 Bestalde, korronte elektrikoak beti sortzen du eremu magnetikoa inguruan. Fenomeno hori elektromagnetismoa da.

Efektu hori indartzeko, burdinazko ardatz bati hari elektriko bat biltzen zaio; ondorioz, eremu elektrikoa asko indartzen da. Elementu horri elektroimana deitzen zaio, eta honako gailu hauetan erabiltzen da: tinbreetan, motor elektrikoetan, telefonoen antena-igorleetan… 

           1.5.3.  Korronte elektrikoaren argi-efektua
Elektroiek argi ultramorea (ezin da ikusi) igortzen dute zenbait gas zeharkatzean. Argi hori ikusteko, lanparen hodiek hauts fluoreszente berezia dute (ikusi ezkerreko irudia). Horrelakoak dira kaleko lanpara gehienak, gelan egoten diren fluoreszenteak eta etxeetan gero eta gehiago erabiltzen diren kontsumo txikiko lanparak.

Horrelako lanparek, zalantzarik gabe, bonbillek baino askoz etekin handiagoa ateratzen diote xurgatzen duten energia elektrikoari. Beraz, nahiz eta garestiagoak izan erosteko orduan, askoz merkeagoak dira epe ertainean eta luzean.

Guztiek daukate alde txarra: zirkuitu laguntzaileak behar dituzte pizteko orduan.

1.5.4. Korronte elektrikoaren efektu kimikoa

Korronte elektrikoak zenbait efektu kimiko izan ditzake. Ezagunena hauxe da: behin eta berriro karga daitezkeen pilak eta bateriak kargatzea agortutakoan (telefonoena, tablet-ena…). Metalak lortzeko erabiltzen da. Beste metal batzuekin estaltzeko ere erabiltzen da: esaterako, galbanizatutako altzairuan burdina zinkarekin estaltzen da.

      1.5.5. Korronte elektrikoaren eragina gizakiarengan

   Korronte elektrikoak, gorputza zeharkatzean, eragina du gizakiarengan. Eragin hori izan

       daiteke kaltegarria edo mesedegarria: 
   
1.5.5.1. Eragin kaltegarria
    
Gizakiaren burmuinak seinale elektrikoak erabiltzen ditu gorputza gobernatzeko, bai informazioa jasotzeko zentzumenen bidez (usaimena, ikusmena…), bai gorputzari aginduak emateko (giharrak mugitu, izerditu…).

       Gorputzaren kanpoko aldetik datorren korronte elektrikoak, gorputza zeharkatzean, zera eragin dezake:

● Gorputza erre dezake efektu termikoaren ondorioz, korrontea oso handia bada.
● Bihotza geldiarazi dezake, edo bihotzari azkarregi joanarazi diezaioke, eta heriotza ekarri.

    
1.5.5.2. Eragin mesedegarria
     Korronte elektrikoa gero eta gehiago erabiltzen da medikuntzan, eragin mesedegarria lortzeko: besteak beste, lesioak artatzeko, bihotzari laguntzeko taupada-markagailuaren bidez, masajeak emateko...

2. ZIRKUITU ELEKTRIKOAK

 Aurreko gaian zera landu da: batetik, elektrizitatea sortzeko modurik garrantzitsuena; bestetik, korronte elektrikoaren efektu nagusiak. 

Gai honetan, elektrizitatea erabiltzeko zirkuitu elektrikoak aztertuko dira. Horrekin batera, honako gai hauek ere landuko dira: operadore nagusiak, elektrizitatea neurtzeko erabiltzen diren magnitudeak eta magnitude bakoitzarekin erabiltzen diren unitateak, operadore guztiak elkarrekin konektatzeko moduak eta erabiliko diren magnitudeen balioak kalkulatzeko formulak.

Lehenik eta behin, zirkuitu elektrikoa zer den definitu da: korronte elektrikoarekin efektu erabilgarria lortzeko erabiltzen den operadore multzoa, eta horiek elkarrekin konektatzeko behar den elementu multzoa.

Ezkerreko irudian, zirkuitu elektrikoaren ezinbesteko elementuak agertzen dira: sorgailua, hargailua eta eroaleak.  Eskuineko irudian, berriz, ia beti agertzen diren elementu osagarriak jaso dira: maniobra-elementuak eta babes-elementuak.

2.1. ZIRKUITU ELEKTRIKOEN ELEMENTUAK
Lau multzotan banatu ohi dira zirkuitu elektrikoen elementuak: sorgailuak, hargailuak, eroaleak eta maniobra-elementuak. Unitate honetan, daukaten garrantziagatik, maniobra-elementuen multzotik atera dira babes-elementuak, eta bosgarren multzoa osatu da.

2.1.1. Sorgailuak
Elektrizitatearen iturburua dira sorgailuak. Benetakoak alternadorea eta dinamoa dira; hala ere, horien artean sailkatu dira metagailuak (pilak eta bateriak), entxufea eta elikatze-iturria (gure zirkuituak konektatzeko konexiogunea).

2.1.2. Hargailuak

Hargailuak zera dira: energia elektrikoa energia erabilgarria bihurtzen duten elementuak. Asko eta asko dira (elektrizitatearekin dabilen edozer), baina, argia, motor elektrikoa eta txirrina aztertuko dira batez ere tailerrean.

2.1.3. Eroaleak

Elektroiek bide bat behar dute sorgailuetatik hargailuetara joateko. Kable metalikoa izaten da, kobrezkoa gehienetan; zenbait kasutan, aluminioa, eztainua, letoia, zilarra… erabiltzen dira. Isolatzaile batekin babesten dira (hainbat plastiko, kautxua, papera, beira…), ingurukoek elektrokuziorik ez jasateko eta zirkuitulaburrak saihesteko.

2.1.4. Maniobra-elementuak

Konexiorik aldatu gabe elektroien ibilera kudeatzen duten operadoreak dira maniobra-elementuak. Tailerrean hauexek aztertuko dira: etengailua, pultsadoreak eta kommutadoreak.

                2.1.5. Babes-elementuak

Zirkuituan beti egon behar duten operadoreak dira babes-elementuak. Ezinbestekoak dira zirkuituak babesteko (fusibleak eta etengailu automatikoak) eta pertsonak babesteko (etengailu diferentzialak).

2.1. zirkuitu elektrikoa. konparazio HIDRAULikoa

Zirkuitu elektrikoak hobeto ulertzeko, zirkuitu hidraulikoak (ura erabiltzen dute) erabiltzen dira maiz. Konparazio hidraulikoan hauxe gertatzen da:

● Korronte elektrikoa ur tanten emaria da.

● Tentsioa (edo potentzial elektrikoa) goiko deposituan metatutako ura da. 

● Elektrizitatearen etengailua hidraulikoaren iturria da.

● Ura beti doa goitik behera(pilan, minus (-) polotik plus (+) polora).

2.3. zirkuitu elektrikoen funtsezko magnitudeak

Zenbait magnitude erabiltzen dira elektrizitatea neurtzeko. Garrantzitsuenak dira:

2.3.1. Intentsitatea (I)

Intentsitateak zera neurtzen du: zenbat elektroi pasatzen diren toki batetik denbora unitatean. Hidraulikoan, berriz, segundo batean iturritik irteten den ur kantitatea izaten da. Segundo batean milioika elektroi igarotzen direnez, coulomb (C) izeneko unitatea erabiltzen da neurtzeko. 
Coulomb 1 = 6,24·1018 elektroi.
Intentsitatea neurtzeko unitatea anperea (A) da; alegia, segundo baten toki batetik igarotzen den elektroi kopurua neurtzen du. Aurretik aipatu duguna kontuan izanda, hauxe da formula:

2.3.2. Tentsioa edo Potentzial Elektriko Diferentzia (U edo V)

Aurreko gaian ikusi dugu zer egoera sortu behar den elektroiak mugitzeko. Batetik,  elektroiak, lehenago, soberan pilatuko dira toki batean (karga elektriko negatiboa (-)); bestetik, elektroiak faltan egongo dira beste toki batean (karga elektriko positiboa (+)).   

Hartara, potentzial elektriko desberdina duten bi puntu daude. Kontaktuan jarritakoan, 

     elektroiak batetik bestera mugituko dira (intentsitatea). Bi puntu horien artean dagoen     

     potentzial elektriko aldeari deitzen zaio Potentzial Elektriko Diferentzia (Tentsioa).

Hidraulikoan, deposituen arteko altuera da; zenbat eta tentsio gehiago izan (altuera), orduan eta elektroi (ura) gehiago mugitu. Unitatea volt (V) deitzen da.

Pilen kasuan, ia ezinezkoa da 1,5 V baino gehiago lortzea; beraz, 3 edo 6 pila elkartuta lortzen dira 4,5 V-eko petaka eta 9 V-eko blokea.

Bi edo pila gehiago elkartzen direnean, bateria deitzen zaio multzoari.
2.3.3. Erresistentzia (R)

Elektroiak mugitzen direnean, errazago edo nekezago mugitzen dira materialaren arabera. Erraz mugitzen direnean, materiala eroalea da; oso nekez mugitzen direnean, berriz, isolatzailea da. Erresistentziaren unitatea ohm (() deitzen da.

Hartzaileen erresistentzia. Esaten da eroaleek ez dutela erresistentziarik. 

Errealitatean badute, baina, hain txikia denez, ez da kontuan hartzen. Hargailu guztiek daukate erresistentzia, ostera. Korronte elektrikoak efektu erabilgarria bihurtzen du erresistentzia hori. Salbuespen bakarra elektronikan erabiltzen diren erresistoreak dira.
2.4. ohmen legea

Elektrizitatearen funtsezko magnitudeak tentsioa, intentsitatea eta erresistentzia dira. Magnitude horiek elkar lotzen dituen formula da Ohmen Legea.

Non: 
U = Tentsioa voltetan (V).

I = Intentsitatea amperetan (A).

R = Erresistentzia ohmetan (Ω).

Ohmen Legea hiru eratara agertu daiteke askatzen den magnitudea aldatuta (ikusi eskuineko

irudia). Ez da beharrezkoa hirurak ikastea; nahikoa da bat ikastea eta, hortik abiatuta, beste biak aurkitzea.

Egin honako ariketa hauek:
· 1. ariketa. Bonbilla bat 4,5 V-eko pila batera konektatzen dugunean, 0,75 A-ko korrontea igarotzen da bonbillatik. Zenbatekoa da bonbillaren erresistentzia?

· 2. ariketa. 100 Ω-eko erresistentzia daukan motor elektrikoa 9 V-eko pila batera konektatzen da. Zenbatekoa da motor elektrikotik igarotzen den korrontearen intentsitatea, martxan jarritakoan?

· 3. ariketa. Berogailu elektriko batek 4 Ω-eko erresistentzia dauka eta, konektatzen dugunean, 55 A-ko intentsitatea pasatzen da zirkuitutik. Zenbatekoa da konektatu dugun elikatze-iturriaren tentsioa?

2.5. operadore elektrikoak konektatzeko moduak eta ikur elektrikoak

 
Hiru modu daude operadore elektrikoak elkarrekin konektatzeko: 

● Zirkuitu seriea (a irudia): operadore baten bukaera hurrengoaren hasierarekin konektatzen da.

● Zirkuitu paraleloa (b irudia): operadoreen hasierak eta bukaerak konektatzen dira. 

● Zirkuitu mistoa (c irudia): aurreko bien konbinaketa da.

 Ikusi behar da zer erlazio dagoen piletako eta hargailuetako magnitudeen artean, hau da, intentsitatearen, tentsioaren eta erresistentziaren artean.

2.5.1. Serie-zirkuituak

 Ezkerreko irudian argi ikusten da zirkuitu osoan zehar igarotzen den intentsitatea berdina dela, beraz:  

 Pilak ematen duen tentsioa bi hargailuetan banatzen da, beraz: 

 Aurreko bi formulak eta Ohmen Legea erabilita, erraz ebatzi daiteke: 

2.5.2. Paralelo-zirkuitua

Ezkerreko zirkuituan argi ikusten da pilaren ertzen arteko eta hargailuen ertzen arteko potentzial diferentzia (tentsioa) berdina dela. Beraz: 

Pilatik irteten den intentsitatea bitan banatzen da. Beraz:

Aurreko bi formulak eta Ohmen Legea erabilita:

ARIKETAK

1.-  
Motor bat 220 V-ean konektatuta badago eta 22 Ω-eko erresistentzia badu, zenbateko korronte-intentsitatea du motorrak?
2.-  
Zirkuitua 0,5 A-ko intentsitateak zeharkatzen badu eta 6 V-eko tentsioa sortzen bada, zenbateko erresistentzia du zirkuituak?
3.-  
Hartzaile baten erresistentzia 100 Ω-ekoa bada eta hartzailea 2,5 A-ko intentsitateak zeharkatzen badu, zenbateko tentsioan dago konektatua hartzailea?

KORRONTE ZUZENEKO HARGAILUAK AZTERTZEN

1. Hartu goritasunezko argi bat (bonbilla), eta doitu elikatze-iturria 0 V-era:

a. Konektatu bonbilla elikatze-iturrira eta igo tentsioa 4,5 V hartu arte. Zer gertatzen da?

b. Aldatu polaritatea: sartu plusaren (+) tokian minusa (-), eta sartu minusaren (-) tokian plusa (+). Errepikatu aurreko puntuan egindakoa.

c. Zer ondorio atera duzu aurreko bi puntuetan esandakoa bete eta gero?

2. Hartu txirrin bat, eta doitu elikatze-iturria 0 V-era:

a. Konektatu txirrina elikatze-iturrira, eta igo tentsioa 9 V hartu arte. Zer gertatzen da?

b. Aldatu polaritatea: sartu plusaren (+) tokian minusa (-), eta sartu minusaren (-) tokian plusa (+). Errepikatu aurreko puntuan egindakoa.

c. Zer ondorio atera duzu aurreko bi puntuetan esandakoa bete eta gero?

3. Hartu motor handi bat, eta doitu elikatze-iturria 0 V-era:

a. Konektatu txirrina elikatze-iturrira, eta igo tentsioa 12 V hartu arte. Zer gertatzen da?

b. Aldatu polaritatea: sartu plusaren (+) tokian minusa (-), eta sartu minusaren (-) tokian plusa (+). Errepikatu aurreko puntuan egindakoa.

c. Zer ondorio atera duzu aurreko bi puntuetan esandakoa bete eta gero?

4. Hartu 6 V-eko bonbilla, doitu elikatze-iturria 0 V-era, konektatu bonbilla eta handitu elikatze-iturria 6 V-era. Gainditu balio hori harik eta bonbilla erre arte. 

(irakasleak egingo du jarduera gela osoaren aurrean).  

Hartu beste bonbilla bat, doitu elikatze-iturria maximora, eta konektatu bonbilla. Zer gertatu den ikusi eta gero, erantzun honako galdera hauei:

a. Zer gertatzen da hargailu batekin haren tentsio maximoa gutxigatik gainditzen dugunean denbora ez oso luzean?

b. Zer gertatzen da hargailu batekin haren tentsio maximoa askogatik gainditzen dugunean denbora oso laburrean? 

MANIOBRA ELEMENTUAK AZTERTZEN

1. Etengailuaren funtzionamendua                                     

Muntatu eskuineko zirkuitua, eta erantzun galderei:


a. Zer funtzionamendu dauka etengailuak?


b. Zer funtzionamendu dauka zirkuituak?
2. Pultsadorea normalean zabalik. Funtzionamendua 
Muntatu eskuineko zirkuitua, eta erantzun galderei: 

a. Zer funtzionamendu dauka, normalean, zabalik pultsadoreak?

b. Zer funtzionamendu dauka zirkuituak?

3. Pultsadorea normalean itxita. Funtzionamendua          

Muntatu alboko zirkuitua, eta erantzun galderei:

a. Zer funtzionamendu dauka, normalean, itxita pultsadoreak?

b. Zer funtzionamendu dauka zirkuituak?

4. Kommutadorearen funtzionamendua                        

Muntatu hurrengo zirkuituak, eta erantzun galderei:

a. Zer funtzionamendu dauka kommutadoreak?

b. Zer funtzionamendu du eskuineko zirkuituak?

c. Zer funtzionamendu du beheko zirkuituak?

5. Gurutze-kommutadorearen (edo gurutze-giltzaren) funtzionamendua    

Muntatu alboko zirkuitua, eta erantzun galderei:


a. Zer funtzionamendu dauka gurutze-kommutadoreak?

b. Zer funtzionamendu dauka zirkuituak?

